
“O kayong mga naniwala, matakot kayo kay Allah nang tunay na pagkatakot,
at huwag kayong mamatay maliban na kayo ay mga Muslim.” (Alo ‘imran: 102)

Mga kapatid sa pananampalatayang Islam, hindi natin maipagkakaila na may
mga magulang na labis-labis ang pagmamahal sa kanilang mga anak,
pagmamahal na unti-unting lumalason sa puso't isip ng kanilang mga anak.
Katulad ng isang magulang na ang buong lakas, oras at panahon ay inilaan niya
sa paghahanap-buhay na halos hindi na siya makapag-Salah nang dahil sa pag
hahanap-buhay. Ika nga, ang umaga ay ginawa niyang gabi at ang gabi ay ginawa
niyang umaga maibigay lang ang luho ng kanyang mga anak tulad ng mamahaling
cellphone, mga usong damit, branded na sapatos, motor, masasarap na pagkain
at iba pa.

Dumating ang panahon na ang magulang na ito ay nagkaroon ng malubhang
karamdaman. Ang pinabayaan niyang Salah ay hirap na niyang gampanan. Hindi
na rin siya makapaghanap-buhay kaya ang luho ng mga anak ay hindi na niya
kayang ibigay at ang masakit nito ay hindi na nga niya kayang pasunurin ang
kanyang mga anak ay lagi pa siyang binubulyawan.



Masakit tanggapin ang katotohanang marami sa kabataan ngayon ang hindi
kayang pasunurin ng magulang at walang galang sa kanilang magulang nang
dahil sa maling pagpapalaki sa mga anak.

Si Allah ay nagsabi sa Qur-an:

“O kayong mga naniwala, iligtas ninyo ang inyong mga sarili at ang inyong
pamilya mula sa apoy ng Impiyerno na ang panggatong ay mga tao at bato."
(At-Tahrim:6)

At sinabi ni Propeta Muhammad (sallallahu ‘alayhi wa sallam):

“Tunay na lahat kayo ay may responsibilidad at lahat kayo ay tatanungin sa inyong
responsibilidad.” (Inulat ni Al-Bukhari)

Malinaw na ang ating mga anak ay ipinagkatiwala sa atin na maaari tayong
pananagutin ni Allah kung sila ay maligaw sa katuruan ng Islam. Ang mga
materyal na bagay at mga luho ay pang-Dunya lamang at hindi ito makakatulong
upang makapasok ang mga anak natin sa Paraiso. Halimbawa, ang cellphone na
ibinigay natin sa ating mga anak kung hindi natin sila magabayan sa tamang
paggamit nito ay maaari silang magkasala at maging daan sa pagkahulog nila sa
Impiyerno kasama tayo. Sa anong dahilan? Dahil sa cellphone, na kung saan
naririyan ang lahat ng Haram at Fitnah na maaari siyang manood ng malalaswang
panoorin, matutong kumanta at sumayaw ng Haram, malaya silang makipag-chat
sa hindi nila Mahram at higit sa lahat inuubos nila ang oras nila sa kakalaro ng
“‘ML” at iba pang mobile games, sa halip na gugulin nila ang kanilang oras sa pag-
aaral ng Islam at pagbabasa ng Qur-an.

Mga kapatid sa pananampalatayang Islam, bigyan natin ng wastong
pagmamahal ang ating mga anak. Kung naglalaan tayo ng pambaon nila sa
eskuwela, maglaan din tayo ng pambaon nila sa pagbabalik nila kay Allah sa
pamamagitan ng wastong kaalaman sa Islam.



Kung papaano mo binubusog ang katawang lupa ng iyong anak upang siya
ay maging malusog, busugin mo rin ang kanyang kaluluwa sa pamamagitan ng
Eeman at mga pagsamba kay Allah, sapagkat mahirap na haharap siya kay Allah
sa Araw ng Paghuhukom na mataba ang kanyang katawan ngunit pinabayaan ang
kanyang kaluluwa.

At habang sila ay lumalaki, hubugin natin ang kanilang puso't isipan sa
pamamagitan ng kaalaman sa Islam at takot kay Allah (Subhanahu Wa Ta’Ala).

Mga kapatid sa panampalatayang Islam, maging maingat tayo sa pagpapalaki

sa ating mga anak, sapagkat maaari silang maging daan upang tayo ay
makapasok sa Paraiso o di-kaya ay sa Impiyerno. Kung may ginagawa silang

labag sa Batas ni Allah, pigilan natin sila at ituwid sapagkat obligasyon natin sila
bilang magulang at hindi obligasyon ng iba.

